
MANOLÍN EL CABRERU

Por Samuel Tolosa Niembro, ganador na categoría de menores n’asturianu

Esta ye la historia de Manolín, un cabreru de los puertos. Taba Manolín na Robre, que yera 

onde tenía él la so cabaña.  Les cabres teníales na vega d’Urriellu, a onde diba toles 

mañanes a ver los sos animales y a lleva-yos un pocu pan.

Manolín yera un paisanu mui simpáticu y peramigable. Lo que-y pasaba yera que nun 

soportaba a los “guiris”. El motivu: que taba fartu de que los foriatos-y echaren comida 

malo y prefabricao a les sos cabres, qu’a cuenta d’ello munches veces se poníen males.

Pasó qu’un llunes, 5 d’agostu del 2024, taba Manolín preparándose pa dir a les cabres 

cuando se dio cuenta de que nun tenía pan, asina que baxó col caballu al pueblu a ver si 

había suerte y teníen pan. Pero nun la tuvo. Colo qu’esi día tuvo que tirar pa la Vega 

d’Urriellu ensin pan. Garró’l macutu col agua y la guiada y tiró pal monte, anque ya se-y 

ficiera dalgo tarde. De camín, atopó unos guiris qu’entamaron a da-y la tabarra pero col día 

malu que llevaba yá nun-y quedaba paciencia como p’andar parando a falar con ellos. Los 

guíris lo que queríen yera qu’él fixera de guía turísticu de baldre, asina qu’ensin miralos 

siquiera siguió camín. La sorpresa llegó cuando vio que les cabres baxaren más de lo 

normal. “Sedrá que vienen a moscar, asina que gárroles y tiro con elles p’arriba”, pensó. 

Cuando llegó a la vega d’Urriellu aquello taba enlleno xente. Cuntó más de doscientes 

persones, que se dicen pronto. Y claro, con esa xente ellí nun s’atrevía a dexar les cabres. 

Asina que siguió subiendo y echó les cabres pa la cara sur del Urriellu. Depués, volvió pal 

refuxu a beber un frascu, mientres pensaba qué cabres teníen cabritu y cuáles taben pa 

parir; tamién cuales taben escoses pa destetales. 

De vuelta pa casa, pela cuesta Sierra, atopóse con un grupo d’unes cuarenta persones que 

diben p’arriba. Llevábales ún de Sotres que yera guía turísticu y amigu de Manolín, asina 

que pararon a falar. Depués Manolín paró a reponer fuercies na Tenerosa, que ye un refuxu 

mui curiosu que queda pocu más arriba del colláu Pandébano, rexentáu por un paisanu mui 

míticu al que llamaben Cuarti. Alcordóse entós de que falare con Celestino pela tarde nes 

vegues de Sotes p’ayudalu a desparasitar les vaques, que yeren mui nobles. Cuando quiso 

dase cuenta yeren les siete y media de la tarde polo que nun-y quedó más remediu que tirar 

pa casa, qu’al día siguiente madrugaba muncho.

Al otru día, a les cinco y media la mañana, yá taba en pie pa baxar a caballu hasta La 

Curvona, onde dexaba aparcáu’l coche, un 205 d’esos pequeñinos que gasten menos qu’un 

mecheru. Pa nun variar atopó más guiris cuando llegó a La Tenerosa, pero esta vez, como 

taba de meyor humor, atendiólos. Paró a esplica-yos un pocu’l paisaxe. Llueu siguió 

subiendo, pasu ente pasu, mui tranquilu. Cuando llegó un poco más allá de Ballellu 

alcontróse con ocho cabres de les suyes y paeció-y rarísimo. Tiró p’arriba con elles y 

cuando llegó a la vega d’Urriellu decatóse de que-y faltaba’l restu’l rebañu. “Tarán pa la 

cara sur”, dixo, y tiró p’allá a buscales. Cuando a la fin les alcontró dalgunes taben muertes 

y otres teníen firíes grandes de llobu. De la impotencia tiróse al suelu y púnxose a llorar. 

Les cabres que con tantu procuru llevaba tola vida curiando taben muertes. “De xuru que 

por eso ayer baxaron tan abaxu. Taben afuyendo del llobu y yo nun lo vi venir”, quexóse. 

Nun-y quedó más remediu que baxar les poques cabres que-y quedaben mediu sanes pa 

meteles na corte. Asina foi como Manolín nun volvió subir les cabres a les peñes del 

Urriellu. Y con esto quiero enseñar lo duro que ye ser ganaderu y lo poco valorao que ta.

